
Bileam preek 1: Verander God regtig van plan?
Liturgie

Votum en Groetseën

Ps. 66:1,7 

Geloofsbelydenis

Wet

Ps. 102:1,11
Leerstelling Sondag 43

Gebed

Psalm 105:5
Skriflesing en prediking 

Gebed

Liefdegawe

Ps. 98:1,3
Seëngroet

Skets

Teks: Numeri 22:1-21 (kern: Num 22:18-21
Koning Balak van Moab is ŉ bekommerde man.  Die Israeliete het so pas twee groot oorwinnings behaal en hulle trek al nader aan sy grondgebied.  Om Israel te verslaan, roep hy die hulp in van Bileam.

God se antwoord
Die Bybel leer ons nie baie oor Bileam se agtergrond nie.  Hy was klaarblyklik ŉ profeet wat in die naam van die Here, die God van Israel gepraat het.  Hy was daarvoor bekend dat wat hy sê, gebeur.  Balak vra Bileam om Israel te vervloek.Bileam raadpleeg die Here, en die Here weier dat Bileam saamgaan om die volk te vervloek.
ŉ Tweede keer stuur Balak amptenare na Bileam.  Bileam sê aan hulle dat Hy nie mag saamgaan nie. Tog laat hy hulle oorslaap om weer die Here te raadpleeg.  Hierdie keer sê die Here ja

Die rede vir God se antwoord.
Hoekom het Bileam die Here ŉ tweede keer geraadpleeg?  Hy het immers God se antwoord gehad?  Hy het die baie geld en eer gesien wat hom aangebied is.  Hy wou dit gehad het.  God het geweet dat Bileam klaar voor die versoeking geswig het en laat hom begaan!

Hieruit is daar vir ons ŉ groot waarskuwing!  As jy weet wat God wil hê en jy doen dit nie, laat die Here jou begaan.  Jou ewige saligheid kom op die spel.  Moenie God beproef nie.  Jy weet wat Hy wil hê.  Drie lesse kom uit die verhaal:

1) Moet nooit ŉ bevel van God ignoreer nie.

2) Kies altyd vir God se volk en moenie met God se vyande heul nie.

3) Waak teen geldgierigheid.

Preek
Geliefdes in ons Here Jesus Christus

Koning Balak van Moab is in ons teks ŉ baie bekommerde man.  Uit Egipte het daar deur die woestyn ŉ groot volk getrek en teenaan sy land kom kamp opslaan.  Hierdie groot volk het baie diere gehad en Balak was bang dat hulle al sy weiveld sou opeet.

Maar dit is nie al nie!  Hierdie volk het so pas een van sy grootste vyande (en iemand wat baie sterker as hy was), koning Sihon van die Amoriete oortuigend verslaan. As hulle dit met koning Sihon gedoen het, wat gaan van hom en sy land word?  
Gaan die Israeliete ook sy land aanval en oorwin?

Met sy heidense wysheid het hy ŉ plan bedink. Maar in die uitvoering van sy plan, het hy die hulp nodig gehad van ŉ baie beroemde persoon, 

ŉ man met die naam... Bileam.
Broers en Susters, Bileam is een van die raaiselagtigste figure in die Bybel.  Die Bybel gee ons nie baie inligting oor hom nie.  En die bietjie inligting wat ons het, skep amper ŉ verwarrende prentjie.
Kom ons kyk eers: wat weet ons van hom?

· In Numeri 22:5 staan dat Bileam in Petor aan die Eufraat gewoon het.  Wat ons hieruit leer is dat Bileam ŉ baie beroemde en invloedryke figuur moes gewees het.  Hoekom?
Die land Moab is baie ver van die Eufraatrivier af.  Bybelse navorsers reken dat Bileam ongeveer 700 km van Moab af moes gebly het.  Dit beteken dat die gesante wat koning Balak na Bileam toe gestuur het, enigiets van twee weke tot ŉ maand moes reis net om by Bileam uit te kom.  En hulle het dit nie een keer nie, maar twee keer gedoen!
Om so ver van sy huis af bekend te wees, wys daarop dat Bileam baie beroemd was.  
· Die tweede ding wat ons van Bileam weet is dat hy bekend was as ŉ tipe waarsêer.  Hy was baie suksesvol in sy beroep, want Balak sê immers in vers 6: “Ek weet: wie jy seën, is geseën, en wie jy vervloek, is vervloek.”
· Die derde ding wat ons van Bileam weet, is dat hy op ŉ manier in ŉ verhouding met die Here, die God van Israel gestaan het.  Hy noem immers die Here op die naam waaronder Israel die Here geken het, nl. die naam Jahwe.  Daarby het hy ook kontak met die Here gehad.  Die Here het immers twee keer in die gedeelte wat ons saamgelees het, aan Bileam verskyn. 
Maar alhoewel hy die God van Israel op ŉ manier geken het, het hy hom nie by die Israeliete gevoeg nie.  Hy was nie deel van die volk van die Here nie.

Noudat ons hierdie drie dinge weet, kan ons begin verstaan waarom Balak vir Bileam ontbied het.  In daardie tyd is geglo dat elke volk sy eie “beskermingsgod” het. 
· Wanneer ŉ volk die seën van sy beskermingsgod beleef, dan gaan dit goed met daardie volk.  

· Wanneer ŉ volk deur sy beskermingsgod vervloek word, dan gaan dit sleg met daardie volk.
Koning Balak moes daarvan oortuig gewees het dat die god van die Israeliete ŉ magtige god was wat die Israeliete in oorvloed seën. Daarom dat hulle so maklik met koning Sihon van die Amoriete afgereken het.
Nou was sy plan eintlik baie eenvoudig.  Sou hy vir Bileam (wat voorgee om ŉ kenner van die God van Israel te wees) kry om in die naam van die God van die Israeliete hulle te vervloek, sou God die Israeliete nie meer seën nie.  Van dan af sal die Israeliete net teenspoed beleef, en as hy wat Balak is hulle aanval, sal hulle verloor en kan hy hulle van sy land af wegdryf.
Gemeente, twee keer het Balak gesante na Bileam gestuur.  
· Die eerste keer het Bileam die Here geraadpleeg en die Here het aan hom gesê dat Hy nie met die gesante mag saamgaan nie.  
· Die tweede keer het Bileam weer die Here geraadpleeg en hierdie keer het die Here gesê dat hy wel mag saamgaan.
Nou kom ons by die saak wat ek vanoggend in hierdie preek wil bespreek, nl. Verander God van plan?  Hoekom sê Hy eers vir Bileam “nee” en dan vir Bileam “ja”? Is God wispelturig?

Kom ons kyk eers na God se eerste antwoord aan Bileam: 

Die “nee” antwoord.
Geliefdes, die eerste indrukke wat ons van Bileam kry, is baie gunstig.  Hier kom leiers van Moab en Midian by hom aan met die beloning wat gewoonlik aan ŉ waarsêer betaal is (en wat sonder twyfel baie groot moes wees).  Hulle versoek: Kom vervloek asb. die Israeliete.
Wat was Bileam se reaksie?

Hy wil eers die Here raadpleeg of hy dit moet doen of nie.

Let op die manier waarop Bileam praat.  Hy noem die God van die Israeliete op sy naam.  In die 1953-Vertaling is die naam Here met hoofletters geskryf (die manier waarop die vertalers van die 1953-Vertaling gepoog het om aan te toon dat die verbondsnaam van God, die naam Jahwe, gebruik word).  Vir Bileam is die Here nie ŉ veraf God nie.  Hy ken die Here, of ten minste gee hy voor om die Here te ken.
Daarby verskyn die Here ook daardie nag aan Bileam en Hy verbied Bileam twee dinge:  
· Ten eerste verbied Hy Bileam om saam met die gesante van Balak terug te gaan.

· Ten tweede verbied Hy Bileam om die Israeliete te vervloek.  Die Here gee ook ŉ rede waarom hy nie die Israeliete mag vervloek nie, want hulle is geseën.  Niemand mag die geseëndes van die Here vervloek nie.
Let nou op die antwoord wat Bileam aan die gesante van Balak gee.  Op die oog af lyk die antwoord mooi en goed.  Hy sê:  “Gaan terug na julle land toe, want die Here wil nie hê ek moet saam met julle gaan nie.”
Bekyk ons die antwoord mooi, dan kan ons die vraag vra:  Maar hoekom sê Bileam nie ook aan die gesante dat die Here hom verbied het om die Israeliete te vervloek nie?...  Hoekom maak hy nie God se volle openbaring aan hulle bekend nie?
Ek is daarvan oortuig dat Bileam nie die volle openbaring bekend gemaak het nie, omdat hy besig was met ŉ slim speletjie.  Bileam het hom nie regtig aan die Here gesteur nie.  Om die Here te raadpleeg was vir hom maar net die middel tot ŉ doel. Hy wou nog meer geld uit Balak trek as bloot ŉ waarsêersloon.  Hy het geweet Balak is diep in die knyp en dat Balak weer gesante sou stuur met ŉ nog groter beloning as hy nie saam met die gesante teruggaan nie.
En hy was reg.  Balak het weer gesante gestuur.  Hierdie keer nog vernamer amptenare en hierdie keer met die belofte van baie groot rykdom en eer indien Bileam sou saamkom en die Israeliete vervloek.
Weer lyk Bileam se optrede so opreg, en hoor die onverskrokke profetewoord wat Bileam aan die gesante rig.  Hy sê: “Selfs al gee Balak vir my sy paleis vol silwer en goud, mag ek niks doen, klein of groot, teen die opdrag van die Here my God in nie.”
Gemeente, 
· as Bileam hier opgehou praat het, 
· as Bileam hier ŉ punt agter sy woorde gesit het, 
· as Bileam geweier het om verder in hierdie saak betrokke te wees, 
sou hierdie een van die mees onverskrokke profetewoorde in die hele Bybel gewees het.  Dan sou hy ŉ ware profeet van die Here gewees het.
Want, wat ŉ getuienis is dit nie!  Ook vir ons vandag.  Wie van ons kan regtig sê: “Al gee hulle my al die eer in die wêreld, al gee julle my die grootste rykdom in die wêreld, ek sal niks doen, groot of klein wat my ongehoorsaam aan die Here sal maak nie.”
Hoe maklik vergeet ons nie die voorskrifte en bevele van die Here wanneer ons aardse voorspoed en geluk kan verkry nie.  
Byvoorbeeld, ons wil almal graag ŉ groter inkomste hê, nou gebeur dit dat ons bevordering kry of meer verantwoordelikhede by die werk verkry.  Wat is die eerste wat ons begin afskeep omdat ons weeksprogram nou voller word.  Hoe maklik is dit nie kerklike deelname, kerkbywoning, kerklike betrokkenheid, maar ook ons persoonlike godsdiens nie!
Geliefdes, as Bileam na hierdie profetewoord opgehou praat het, as hy hier ŉ punt agter sy woorde gesit het, as hy geweier het om verder in hierdie saak betrokke te wees, sou hy een van die mees onverskrokke profetewoorde in die Bybel gelewer het.  Die hartseer is dat hy na hy hierdie woorde gesê het, aangehou praat het.  Hy sê: “Maar bly julle ook ŉ nag oor dat ek kan uitvind of die Here weer met my wil praat.”
God het weer met hom gepraat en God het “ja” gesê.
God het “ja” gesê: Bileam kon met die afvaardiging saamgaan.
Ek herhaal nou weer die vraag wat ek vroeër gevra het: Beteken dit nou die Here is wispelturig?  Verander die Here van mening?  Hoekom sê Hy eers “nee” en nou “ja”?
Gemeente, die “ja” wat die Here aan Bileam gegee het, is ŉ “ja” wat ons met groot hartseer moet vul.  Hierin is ook ŉ groot en belangrike boodskap vir ons in opgesluit.
Hoekom het Bileam weer die Here geraadpleeg? Hy het mos reeds die antwoord van die Here gehad?  Die Here het immers vantevore aan hom gesê dat hy nie mag gaan nie, en dat hy ook nie die Israeliete mag vervloek nie, want hulle is geseën?
Kyk die hartseer: Bileam was nie tevrede om hom aan God se opdrag en wil te onderwerp nie.  
· Daarom dat hy die eerste keer nie God se volle boodskap aan die eerste gesante oorgedra het nie. 

· En nou, aan die tweede stel gesante, sê hy dat hy weer die Here sal raadpleeg, maar God het reeds duidelik aan Hom sy wil en waarheid geopenbaar!  Hy mag nie gaan nie!  Hierdie tweede raadpleging van die Here (terwyl hy weet hy nie moet gaan nie) wys duidelik daarop dat Bileam hom nie aan die Here wil onderwerp nie!

Daarom, al sê Bileam dat al gee Balak hom sy paleis vol silwer en goud om teen die wil van die Here in te gaan en dat hy dit nie sal doen nie, was dit juis wat hy van plan was om te doen.  Hy was van plan om teen die wil van die Here in te gaan!  Hy was nie tevrede om hom aan God se opdrag te onderwerp nie.  Hy wou die beloning en eer hê wat Balak hom belowe het!  
En God sê: Ja, gaan!  Hoekom?

God het in Bileam se hart ingekyk en gesien dat Bileam nie van plan was om Hom te gehoorsaam nie.  En Hy het Bileam laat begaan!
Broer en Suster, daar kan nie iets hartseerder, iets ellendiger, iets vreesliker in mens se lewe gebruik as wanneer die Here jou laat begaan nie!  Dit is dan asof die Here opgee met jou.  Hy laat jou staan om die pad van jou eie wil en keuse te loop.   Hy laat jou aan jouself oor.  Dit is wat die Here met Bileam gedoen het!...  
Suig ek hierdie dinge uit my duim?  Hoor wat sê die Here self deur Petrus in die Nuwe Testament oor Bileam en almal wat daarop uit is om vir geld en eer ongehoorsaam te wees aan God.  
Daar staan in 2 Petrus 3:14 en 15 “Hulle oë is die ene wellus, en aan sonde kry hulle net nie genoeg nie. Hulle verlei onstandvastige mense en is bedrewe geldwolwe, die vervloektes! 15﻿Hulle het die reguit pad verlaat en verdwaal geraak. Hulle het die weg gevolg van Bileam seun van Beor wat daarop uit was om vir geld onreg te pleeg”

Hoor weer die laaste stukkie: “Hulle het die weg gevolg van Bileam seun van Beor wat daarop uit was om vir geld onreg te pleeg”
God het Bileam aan homself oorgelaat, omdat Hy in sy hart die Here nie wou dien nie.  En weet julle, Geliefdes, vandag nog kan dit in ons lewens gebeur.  

Hoe dit gebeur het dat Bileam die Here leer ken het, weet ons nie.  Ons weet egter baie goed hoe ons in ŉ verhouding met die Here gekom het. Deur Jesus Christus is ons vandag kinders van die hemelse Vader.  Uit dankbaarheid vir ons Vader se genade en Jesus se verlossingswerk in ons lewens moet ons nou doen wat Hy van ons vra.  Ons moet met ons hele hart Hom wil dien, en Hom nie (soos Bileam) slegs tot ons eie voordeel wil gebruik nie.  God weet of ons Hom met ons volle hart dien, en of ons Hom bloot soos Bileam tot ons eie voordeel wil gebruik.
Geliefde, 

· as jy weet wat God wil hê, 
· as jy weet wat God van jou verwag, 
en jy doen dit nie, kom daar ŉ stadium in jou lewe waar God jou laat begaan. En dit is iets vreesliks. Dan loop jy op ŉ pad wat ŉ verskriklike einde gaan hê!
Uit die verhaal van Bileam is daar vir ons as Nuwe Testamentiese kinders van die Here steeds ŉ baie groot waarskuwing:   As jy weet wat God wil hê en jy doen dit nie, kom daar ŉ tydstip waar die Here jou laat begaan.  Jou ewige saligheid kom op die spel.  
Ons vind veral drie groot lesse kom uit die verhaal van Bileam:

Les een, moet nooit ŉ bevel van God ignoreer nie.
Die Here het Bileam ŉ direkte bevel gegee.  Bileam het opgetree asof die Here nie ernstig was nie.
God gee aan ons direkte bevele. Ons het vanoggend onder andere die Tien Gebooie weer gehoor.  Maak jy erns daarmee, of ignoreer jy dit soms asof die Here nie ernstig is nie?...

Waak vir daardie dag wat die Here jou maar net gaan begin laat gaan!

Les twee, kies altyd vir God se volk en moenie met God se vyande heul nie.

As jy in die Here Jesus Christus glo, is jy deel van God se Nuwe Testament volk, dan is jy deel van die kerk.  Doen jy jou deel tot voordeel en voorspoed van die Here se kerk?
Bileam het gesê die Here is sy God, maar hy wou die volk van die Here vervloek.  Dit kon nie.
Ons vervloek dalk nie openlik die kerk van die Here nie, maar breek ons optrede nie dikwels die kerk van die Here af nie:

· Hoe maklik lewer ons negatiewe kritiek (soos die kerk is dood), maar dan doen ons self niks of bitter min om die kerk te help lewe nie!  Ons skakel by geen diensgroep in, en begin aktief in die kerk meewerk nie.  Ons sit maar net terug.
· Hoe maklik kla ons ons word nie besoek deur ouderlinge, diakens of die predikant nie, maar dan volg ons nie die roeping as ouderling of diaken op, of ons kom meld ons vir die diens aan nie!...
Les drie, waak teen geldgierigheid.

Bileam het met sy mond die Here gedien, maar in sy hart was hy agter Balak se geld en eer aan.  Dit het hom duur te staan gekom.
· Ek is seker dat almal van ons vanoggend in hierdie kerk byeen is omdat ons met ons monde sê ons dien die Here?

· Ek is egter nie so seker dat almal van ons waarlik met ons volle harte die Here dien nie.  
Waak daarteen dat ander dinge nie vir jou belangriker word as diens aan die Here, en dat jou diens aan die Here dan blote lippediens word nie.  

Aansporing

Geliefdes, hierdie was die eerste preek van ŉ kort reeks oor Bileam.  Bileam, die man wat wyd bekend en beroemd was vir sy verhouding met die Here.  Maar Bileam, so het ons gesien, wat in sy hart nie regtig die verhouding met die Here gehad het, wat hy met sy mond bely het nie.
Wat van jou?  

Het jy regtig in jou hart die verhouding met die Here, wat jy met jou mond bely?

As jy nie het nie, stel dit reg, want anders gaan God jou laat begaan.

En wanneer jy dit reggestel het, weet dan die volgende woorde van Romeine 10:9 en 10 is ook vir jou waar: “As jy met jou mond bely dat Jesus die Here is, en met jou hart glo dat God Hom uit die dood opgewek het, sal jy gered word.  Met die hart glo ons, en ons word vrygespreek; en met die mond bely ons, en ons word gered.”
AMEN
